
Icon animarum
Hungari  equorum studiosi,  quos optimos habent.  Vestes quoque et arma ad delicias 
pompamque exigunt.  Equis malunt quam pedibus proelium inire,  avidissimi honorum, 
timerique  cum ambitu quaerunt.  Italica ingenia artesque secuti ne quidem ab eorum vitiis 
creduntur abhorrere, et vindictae facinora peragere dicuntur iisdem artibus parique livore. Ad 
amicitiam facillimos putes, sed haec verane sit aut tuta, nulli melius aestimabunt quam ii ipsi 
qui illam inibunt, serio reputantes num amari meruerint an vero illa gens utilitatem captatura 
simulatione benevolentiae fraudem paret.

Insignis est apud illos magistratus quem Palatinum dicunt. Is nihil ex se decernere, sed obstare 
regi potest quicquam publicum sancienti. Cui postquam suo suffragio intercessit, infirmum est 
quod deinde statuitur.  Et hunc plurimi colunt tamquam vindicem libertatis oppositumque 
regibus,  ut olim tribunatus Romanis consulibus potestatis modum fecit.  Hinc scias magnos 
gentis animos nimiumque tumentes dura aut soluta imperia pati non posse,  nisi (quod in 
provinciis illic cernas quas Turcae invasere) ad reverentiam dominorum acri metu cogantur et 
premente spem omnem libertatis.

Illyrici Dalmataeque, quos Istros Slavosque Sclavosque appellamus, ad Hadriatici maris 
litora incolunt,  illinc qua introrsus  terram spectant  in Pannoniae fines perveniunt. 
Immanium montium dorso ea regio horret perpetua hieme in cacuminibus rigente; quae 
in valles demittuntur,  mitiora sunt vicisque et arcibus frequentia.  Gens alieni iuris est, 
diversisque dominis iamdiu  assueta in eorum plurimum mores ac veluti indolem abit. 
Pars principibus Austriae  subest.  Veneti non pauca ad mare obtinent.  Reliqua 
Turcarum  imperio accessere.  Hinc Germanici habitus atque mores,  Italici etiam,  ac 
denique barbari pro dominorum genio dispensati.  Paene invia regio est,  nisi quod in 
portibus naves  interdum excipit quae a Venetis in Orientem solvunt aut illinc illuc in 
Adriaticum remeantes. Cetera peregrinos non invitant. Inde lectis militibus fortitudinis 
et audaciae fama est,  in Turcarum  praecipue castris,  paucique praeter illos 
Constantinopoli in praetorianas cohortes leguntur.

Hungariae  a septentrione Polonia  est,  inde ad Oceanum procedens Russiaeque  contermina. 
Tot spatiis diffusa regio paene nullibi in montes assurgit,  et a planitie  factum nomen,  quam 
Scythico verbo Pole appellant. Campi in immensum patent, quos nix altissima hieme obruit. 
Hac discussa segetes crescunt, non in indigenarum tantum usus, sed et mari delatae per multa 
Baltici litoris spatia sterilibus fundis annisve opem ferunt. Saevae hiemes terram fluminaque 
advinciunt,  quia violentia Aquilonis nullis montibus repercussa liberum ut in pelago caelum 
rapit.  Accedit septentrionis  vicinia et ibi emoriens solis vis,  praesertim cum recessit ad 
brumam.  Natura subsidium admovit profundissimas  silvas,  quae et in ignem datae frigus 
expellant,  et in suis praeterea umbris animalia alant quorum pelles fulciendis  vestibus 
pretiosissimae habentur.  Hac duplici ope utuntur in hiemem.  Alio quoque commodo suis 
silvis obnoxii,  quippe alicubi immensa examina apum  fervent.  Agrestia illa sunt nec 
cuiusquam cura aut pastum aut tecta accipiunt. Vacuis quercuum ramis aut truncis inhaerent; 
ibi cereas domos extruunt  et optimo melle implent.  Hinc ingens facilisque in regionem 
proventus. Ceram mercatores devehunt. Ipsi melle conficiunt potum quem in deliciis habent.

